1906 Árbók Reykjavíkur: Fyrstu þrjár vikurnar eftir nýár var veður milt og gott og frostlaust að mestu nema á nóttu, þó með einstöku hvassviðrisdögum. En með þorrakomu brá til snjókomu talsverðrar, sem hélzt út mánuðinn (meðalhiti í jan. á hádegi varð +0,5° C.). Febrúar var í kaldara lagi og snjókoma allmikil (meðalhiti á hádegi varð –2.1° C.). Frá 8. febr. mátti heita harðindi í meira lagi og héldust þau fram í miðjan marz; mest frost urðu í febr. 9. (-10° C. á hádegi) og 11. (-11° C. á hádegi) og 13. marz (-10° C. á hádegi). Seinni hluta marz var mildara veður og frostleysur. Meðalhiti á hádegi í marz varð: 0°. Apríl var býsna hrakviðrasamur og talsverð snjókoma, en ekki mikil frost. Hinn 7. og 8. apríl gerði hér mikið mannskaðaveður, er varð tveim skipum að grandi;  12. og 13. apríl (báða dagana) var hér norðan-blindbylur. Vorið var kalt og gróður sást varla á jörð. Sumarið var gott, en nokkuð votviðrasamt; haustið var líkt að veðráttu og veður yfirleitt gott frá veturnóttum til ársloka, nema um jólin (23.-28. des. Var norðanbál og talsvert frost: -9-10° C. á hádegi. ... Hinn 7. apríl gerði aftakaveður hér við Faxaflóa. Fórust i því veðri tvö skip héðan úr bæ. “Ingvar” (eign Duus-verzlunar með 20 manna áhöfn) hjá Viðey og “Emelie” (eign Th. Thorseinsson kaupmanns með 24 manna áhöfn) vestur undan Mýrum.

1907 Árbók Reykjavíkur:  Veðrátta var ærið umhleypingasöm allan janúar, frostdagar fáir (mest frost 25. jan. –10° C.: meðalhiti 0). Í febrúar var mikil snjókoma, og frost talsverð, einkum dagana 19.-22. febr. (meðalhiti –2,7° C.) Í marz var snjókoma í meira lagi og frostakafli langur fyrri hluta mánaðar (8. marz –13° C.), en hlánaði í mánaðarlok. Vorið varð femur kalt, og hlýnaði ekki fyr en í miðjum júni. Grasspretta var slæm vegna kulda. Sumarið hagstætt, en með september kólnaði í veðri. Haustið var fremur milt fram eftir öllu, sárafáir frostdagar, snjókoma mjög lítil (meðalhiti í október) +3° C., í nóvember +0,6°C. og í desember +1,7 C.). 

1908 Árbók Reykjavíkur: Árferði var yfirleitt hið bezta alt þetta ár bæði til lands og sjávar. Fyrstu þrjá mánuði ársins mátti heita einmuna góð tíð; marga daga var veður líkast sumardögum, logn bjart og hlýtt. Meðalhiti í janúar –0,2°C., í febrúar –1°C., í marz +0,9° C. Frost aldrei yfir –5° C. á hádegi. Apríl var að sínu leyti kaldari; meðalhiti þó 3.3° C. Um sumarmál gerði kuldakast nokkra daga. Vorið var eitt hið bezta, hver dagurinn að heita mátti öðrum betri (mestur hiti á hádegi 29. maí +21° C.). Síðast í júlí brá til úrkomu, er hélzt annað veifið til höfuðdags, þó án þess að spilla heyskap manna, sem varð yfirleitt góður hér sunnanlands. Haustið var óvenjulega milt. Lítilsháttar frostakafli um miðjan desember (mest frost 14.  des. –8° C.). Síðustu daga ársins (28. og 29. des.) gerði aftakaveður á austan. Skip héðan, í vetrarlagi í Eiðsvík, skemdust og eitt sökk. 

1909 Árbók Reykjavíkur: Veturinn frá nýári var einhver hinn bezti, sem komið hafði í mörg ár. Framan af janúar var veður með mildasta móti. Frá 11. til 19. jan. gerði að vísu frostakafla, þó ekki harðan. Aðeins einn dag (hinn. 11. jan.) sýndi hitamælir –11° C. En allan síðasta þriðjung mánaðarins var veður milt (meðalhiti í janúar –2,1° C.). Febrúar og marz voru óvenju mildir og frostléttir; snjókoma aðeins dag og dag (meðalhiti í febrúar – 1,7° C., en í marz –0,1° C.). Vorið kom snemma og var grasvöxtur ágætur, enda byrjaði heyskapaur víða hálfum mánuði fyr en ella. Heyskapur varð hinn bezti á Suðurlandi. Haustið var ærið votviðrasamt og veturinn til jóla allharður (meðalhiti í desember –3.3° C.). 

1910 Árbók Reykjavíkur:  Veturinn frá nýári var ærið kaldur og snjóþungur fram á einmánuð. Þótt ekki væri um beinar frosthörkur að ræða nema dag og dag, varð meðalhiti í janúar –2,6° C., í febrúar –2,3°. Í marz varð meðalhiti +1° og í apríl –0,2°. Vorið frá sumarmálum var kalt og gróður kom seint, en grasspretta varð alt að einu í góðu meðallagi, enda nýting góð hér syðra. Haustið var allvotviðrasamt, en milt fram til veturnótta, en upp frá því voru hvassviðri til ársloka. Í Rvík gerði ofsaveður 28. febrúar, svo að sjö fiskiskútur slitnuðu upp á höfninni og sumar þeirra skemdust mjög. 

